
Uunga siunnersuut: Uumasunik illersuineq pillugu Inatsisartut inatsisaata 

allanngortinneqarnera pillugu Inatsisartut inatsisaat nr. xx  xx xxx 2019-imeersoq  

(Naalakkersuisunut oqartussaasutut pisinnaatitaanermik nuussineq aamma uumasunik 

kinguaassiuutitigut atoqateqarnermut inerteqqussut)  

(Aalisarnermut, Piniarnermut Nunalerinermullu Naalakkersuisoq)  

 

 

Saqqummiussissut 

(Aalisarnermut, Piniarnermut Nunalerinermullu Naalakkersuisoq) 

Siullermeerneqarnera 
 

 

Uumasunik illersuineq pillugu Inatsisartut inatsisaata allannguutissaatut siunnersuut 

matumuuna Naalakkersuisut sinnerlugit saqqummiutissavara. Siunnersuut tamakkiisoq 

oqartussaatitaanermik piginnaatitaaffinnik Politiiniit Kalaallit nunaani Uumasut 

Nakorsaqarfimmut  Inuussutissalerinermilu Oqartussaaffeqarfimmut nuussiniarneruvoq. 

Tamatumunnga ilanngullugu uumasut nakkutigineqarnerini malittarisassat 

sukateriffigineqarput, kinguaassiuutitigut uumasunik atoqateqarnermut inerteqqut 

ilanngullugulu Uumasut Nakorsaat Inuussutissalerinermilu Oqartussaaffeqarfik, suliat 

naammaginartumik ingerlanneqarnissaat siunertaralugu, sakkussatigut 

annertusaavigineqarluni. 

 

Kalaallit Nunaat nunaavoq pinngortitaq uumasuilu sanileralugit inuuffipput. Qimuttunik 

paarsineq sungiusaanerlu qangarsuaaniilli ileqquusimavoq oqaluttuassartaqarluartoq aammalu 

ullumikkut Kalaallit nunaanni piffinni arlalinni, innuttaminit pinngitsoorneqarsinnaanani, suli 

piniarnermut inuussutissarsiutitullu atorneqarluni. Matumani puigorneqassanngilaq, nunami 

maani qimuttoqarnerup immikkuullarissuunera pissanganartuuneralu takornarianut 

pingaaruteqarluinnarmat. 

 

Qimuttoqarnerup saniatigut kujataani nunalerineq ineriartorluartoq ingerlanneqarpoq. 

Uumasuutigineqartut ukiuni kingullerni amerliartortut takuarput aammalu inuussutissarsiut 

taanna siunissaq eqqarsaatigalugu tapersersorluarneqarluni peqqissaarunneqaruni, Kalaallit 

nunaata aningaasarsiornikkut ineriartorneranut ilaatigut toqqammavissaalluarpoq. 

 

Uumasuutigut nuannarisuuagut aammalu nerisatut suliffissaqartitsinermullu 

pinngitsoorsinnaanatigit. Taamaattumik pingaaruteqarpoq uumasuutitta avatangiisiisa 

pitsaanerpaaffimminiinnissaat taamaalilluta inuiaqatigiinni iluaqutigiuarumallutigit. 

Pingaaruteqarpoq nunarsuarmioqatitsinnut uumasuutitta illersorneqarnerat takutissallugu 

tamatuma takornariat aningaasaliisullu kajungertilissammagit aammalu nioqqutissat avammut 

tuniniarnerinut niueqatigiinnermullu tunngaviliisuussallutik. 

 

Manna siunnersuut Kalaallit nunaata imminut nerisassatigut pilersorsinnaanissaanut 

alloriarneruvoq. Kalaallit nunaata avammut tuniniaasinnaaneq ilumoorullugu tamakkiisumik 

ingerlatilissappagu qularnaartariaqarpoq nammineq ingerlatileriikkat 

pitsaanerpaaffimminiinnissaat allatut oqaatigalugu, tunuliaquttat pitsaasuusariaqarput. 

 

Uumasut Nakorsaqarfik Inuussutissalerinermilu Oqartussaaffeqarfik pillugu tamakkiisumik 

ukiuni tulliuttuni Naalakkersuisut  pitsanngorsarniarlugu pilersaaruteqarput. Uumasunik 

illersuinermi malittarisassat naleqqussarneri pisussanut aallaqqaataannaavoq. Kalaallit 

nerisassaataat aallunneqartariaqarput. Uumasut pitsaasumik pineqarnerat tassaavoq avammut 

takoqqusaarutissarput tassami kingornussaraarput attattuassallugulu. Uumasut inuunitsinnik 

tunngaviliisuupput taamaattumillu tamatta atugarititatta pitsaasuunissaanut 

akisussaaffeqarpugut aammalu kinguaariit tulliuttut nunatsinni pitsaasumik 

atugassaqartikkumallugit tamatta akisussaaffeqarluta. 

 

Taamatut oqaaseqarlunga siunnersuut Inatsisartunut oqaluuserisassanngortippara. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


